
Shri Navagraha Stotram

શ્રીનવગ્રહસ્તોત્રમ્

જ્યોતિર્મણ્ડલમધ્યગં ગદહરં લોકૈક-ભાસ્વન્મણિં
મેષોચ્ચં પ્રણતિપ્રિયં દ્વિજનુતં છાયપતિં  વૃષ્ટિદમ્ ।

કર્મપ્રેરકમભ્રગં શનિરિપું પ્રત્યક્ષદેવં રવિં
બ્રહ્મેશાન-હરિસ્વરૂપમનગ़્હં સિંહેશ  -સૂર્યં ભજે॥ ૧॥

ચન્દ્રં શઙ્કર-ભૂષણં મૃગધરં જૈવાતૃકં રઞ્જકં
પદ્માસોદરમોષધીશમમૃતં શ્રીરોહિણીનાયકમ્ ।

શુભ્રાશ્વં ક્ષયવૃદ્ધિશીલમુડુપં સદ્બુદ્ધિ-ચિત્તપ્રદં
શર્વાણીપ્રિયમન્દિરં બુધનુતં તં કર્કટેશં ભજે॥ ૨॥

ભૌમં શક્તિધરં ત્રિકોણનિલયં રક્તાઙ્ગમઙ્ગારકમ્   ।
ભૂદં મઙ્ગલવાસરં  ગ્રહવરં શ્રીવૈદ્યનાથાર્ચકમ્ ।

ક્રૂરં ષણ્મુખદૈવતં મૃગગૃહોચ્ચં રક્તધાત્વીશ્વરં
નિત્યં વૃશ્ચિકમેષરાશિપતિમર્કેન્દુપ્રિયં ભાવયે॥ ૩॥

સૌમ્યં સિંહરથં   બુધં કુજરિપું શ્રીચન્દ્ર-તારાસુતં
કન્યોચ્ચં મગધોદ્ભવં સુરનુતં પીતાંબરં રાજ્યદમ્ ।

કન્યાયુગ્મ-પતિં  કવિત્વ-ફલદં મુદ્ગપ્રિયં બુદ્ધિદં
વન્દે તં ગદિનં ચ પુસ્તકકરં વિદ્યાપ્રદં સર્વદા॥ ૪॥

દેવેન્દ્ર-પ્રમુખાર્ચ્યમાન-ચરણં પદ્માસને સંસ્થિતં
સૂર્યારિં  ગજવાહનં સુરગુરું વાચસ્પતિં  વજ્રિણમ્ ।

સ્વર્ણાઙ્ગં  ધનુમીનપં કટકગેહોચ્ચં તનૂજપ્રદં
વન્દે દૈત્યરિપું ચ ભૌમસુહૃદં જ્ઞાનસ્વરૂપં ગુરુમ્॥ ૫॥

શુભ્રાઙ્ગં  નયશાસ્ત્રકર્તૃજયિનં સંપત્પ્રદં ભોગદં
મીનોચ્ચં ગરુડસ્થિતં વૃષ-તુલાનાથં કલત્રપ્રદમ્ ।

કેન્દ્રે મઙ્ગલકારિણં  શુભગુણં લક્ષ્મી-સપર્યાપ્રિયં
દૈત્યાર્ચ્યં ભૃગુનન્દનં કવિવરં શુક્રં ભજેઽહં સદા॥ ૬॥

આયુર્દાયકમાજિનૈષધનુતં ભીમં તુલોચ્ચં શનિં
છાયા-સૂર્યસુતં શરાસનકરં દીપપ્રિયં કાશ્યપમ્ ।

મન્દં માષ-તિલાન્ન-ભોજનરુચિં  નીલાંશુકં વામનં
શૈવપ્રીતિ-શનૈશ્ચરં શુભકરં ગૃધ્રાધિરૂઢં ભજે॥ ૭॥

વન્દે રોગહરં કરાલવદનં શૂર્પાસને ભાસુરં
સ્વર્ભાનું વિષસર્પભીતિ-શમનં શૂલાયુધં ભીષણમ્ ।

સૂર્યેન્દુ-ગ્રહણોન્મુખં બલમદં દત્યાધિરાજં તમં
રાહું  તં ભૃગુપુત્રશત્રુમનિશં છાયાગ્રહં ભાવયે॥ ૮॥

ગૌરીશપ્રિયમચ્છકાવ્યરસિકં ધૂમ્રધ્વજં મોક્ષદં
કેન્દ્રે મઙ્ગલદં  કપોતરથિનં દારિદ્ર્ય-વિધ્વંસકમ્ ।

ચિત્રાઙ્ગં  નર-પીઠગં ગદહરં દાન્તં કુલુત્થ-પ્રિયં
કેતું જ્ઞાનકરં કુલોન્નતિકરં છાયાગ્રહં ભાવયે॥ ૯॥

સર્વોપાસ્ય-નવગ્રહાઃ! જડજનો જાને ન યુષ્મદ્ગુણાન્
શક્તિં  વા મહિમાનમપ્યભિમતાં પૂજાં ચ દિષ્ટં મમ ।

પ્રાર્થ્યં કિન્નુ કિયત્ કદા બત કથં કિં  સાધુ વાઽસાધુ કિં
જાને નૈવ યથોચિતં દિશત મે સૌખ્યં યથેષ્ટં સદા॥ ૧૦॥

નિત્યં નવગ્રહ-સ્તુતિમિમાં દેવાલયે વા ગૃહે
શ્રદ્ધા-ભક્તિ-સમન્વિતઃ પઠતિ ચેત્ પ્રાપ્નોતિ નૂનં જનઃ ।

દીર્ઘં ચાયુરરોગતાં શુભમતિં  કીર્તિં  ચ સંપચ્ચયં
સત્સન્તાનમભીષ્ટ-સૌખ્યનિવહં સર્વ-ગ્રહાનુગ્રહાત્॥ ૧૧॥
॥ ઇતિ શ્રીનવગ્રહસ્તોત્રં સંપૂર્ણમ્॥

